
ᐃᓕᓐᓂᐊᕖᑦ 
ᑭᒡᒐᑐᕐᑎᖏᑦ ᑕᒥᓴᓀᑦ 
ᐊᖏᕈᑎᖃᕐᑐᑦ 
ᐸᕐᓇᓯᒪᐅᑎᐅᓂᐊᕐᑐᓂᒃ 

ᑲᒥᓴᓀᑦ ᑲᑎᒪᓂᖓᓐᓂᑦ ᐅᖄᒍᑎᐅᓗᐊᖕᖑᐊᓚᐅᔪᑦ 

ᐃᓕᓐᓂᐊᓂᕐᒧᑦ ᑭᒡᒐᑐᕐᑏᑦ ᑲᑎᖕᖓᓚᐅᔪᑦ/ᑲᑎᒪᓚᐅᔪᑦ ᒪᓐᑐᔨᐊᒥ ᒪᓐᓂᓕᐅᑦ 23-26, 
2015. ᐅᑯᐊᑕᒐ ᐃᓚᖏᑦ ᑐᑭᑖᕕᓂᖏᑦ ᑌᑲᓂ ᑲᑎᒪᓂᕐᒥ. 

ᐊᑐᓕᕐᑎᑕᐅᓂᖓ ᑲᑎᕕᒃ ᐃᓕᓐᓂᐊᓂᓕᕆᓂᐅᑉ ᑐᕌᒐᖓ ᐋᕐᕿᓯᒪᐅᑎᑦᓴᒧᑦ 
ᐸᕐᓇᓯᒪᐅᑎᖓᓗ 

ᐃᓕᓐᓂᐊᓇᐅᑉ ᐊᕐᕌᒍᒋᓚᐅᕐᑕᖓᓂ, ᑲᑎᕕᒃ ᐃᓕᓐᓂᐊᓂᓕᕆᓂᖅ ᐱᓇᓱᐊᕐᓯᒪᔪᖅ 
ᐱᕙᓪᓕᐊᑎᑦᓯᓂᕐᒥ ᐋᕐᕿᓯᒪᐅᑎᑦᓴᐅᑉ ᐸᕐᓇᓯᒪᐅᑎᖓᓂ. ᐊᒫᖃᕐᓱᓂ/ᒪᖕᖑᖃᕐᓱᓂ 
ᑎᓕᔭᐅᒪᐅᑎᑦᑎᓂᒃ, ᐋᕐᕿᓯᒪᐅᑎᑦᓴᐅᑉ ᐸᕐᓇᓯᒪᐅᑎᖓ ᑕᓪᓕᒪᐅᓕᖓᔪᓂᒃ 
ᑐᑭᖃᑦᓯᐊᑐᓂᒃ ᓯᕗᓪᓕᐅᔨᒐᑦᓴᓕ ᑐᕌᒐᖃᕐᓱᑎᒃ ᐃᓕᓐᓂᐊᓂᓕᕆᓂᕐᐅᑉ ᐱᓇᓱᐊᕐᑕᖏᓐᓂ 
ᐊᑐᓕᕐᑎᑕᐅᓛᕐᑐᓂ.  ᑖᒃᑯᓇᓂ ᑕᓪᓕᒪᓂ ᐊᑐᓂᑦ ᓯᕗᓪᓕᐅᔨᒐᑦᓴᓂ ᐃᓕᑕᕐᓯᓯᒪᒻᒥᔪᒍᑦ 
ᐊᑯᓃᖕᖏᑐᓂᒃ ᐊᑯᓃᕐᑐᓂᓪᓗ ᑐᕌᒐᖃᓚᖓᒋᐊᒥ. 

ᕿᒥᕐᕈᓯᐊᕐᖄᒪᕆᒌᕋᒥᒃ, ᐅᖄᖃᑎᒌᒍᑎᖃᕐᓱᑎᒃ ᐅᓐᓂᑑᑦᔨᒍᑎᖃᕐᓱᑎᓗ ᐋᕐᕿᒋᐊᕆᒍᑎᓂᒃ, 
ᐃᓕᓐᓂᐊᓂᕐᒧᑦ ᑭᒡᒐᑐᕐᑏᑦ ᐊᖏᕈᑎᓕᕕᓃᑦ ᐋᕐᕿᓯᒪᐅᑎᑦᓴᐅᑉ ᐸᕐᓇᓯᒪᐅᑎᖓᓂᒃ. 
ᐊᓪᓚᖁᑏᑦ ᓄᐃᑎᑕᐅᓱᖓᐅᑎᖏᑦ ᐊᑐᐃᓐᓇᐅᓛᕐᑐᑦ ᖃᕆᑕᐅᔭᑎᒍᑦ ᐅᖃᐅᓯᕐᓂ 
ᐱᖓᓱᓂ, ᐃᓕᓐᓂᐊᓇᐅᑉ ᐊᕐᕌᒍᖓᑕ ᐱᒋᐊᖕᖓᓂᖓᓂ (2015-2016).   

ᐊᑐᓕᕐᑎᑕᐅᓂᖓ ᑲᑎᕕᒃ ᐃᓕᓐᓂᐊᓂᓕᕆᓂᐅᑉ 2015-2016 
ᐃᖏᕐᕋᓯᒍᓐᓇᓯᑎᑕᐅᓂᖓ ᑮᓇᐅᔦᑦ ᑐᕌᒐᖏᑦ  

ᑮᓇᐅᔦᑦ ᑐᕌᒐᖏᓐᓂ ᐊᖏᖃᑎᒌᒐᓱᐊᕈᑎᓖᑦ ᒫᓐᓇ ᐃᓕᓐᓂᐊᓂᕐᒧᑦ ᑐᕐᖃᑕᕐᕕᖓᓂ 
(ᑯᐯᒃ ᑐᕐᖃᑕᕐᕕᖓ ᐃᓕᓐᓂᐊᓂᕐᒧᑦ, ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᖅ ᐊᒻᒪᓗ 
ᖃᐅᔨᓴᕐᓂᖅ) ᐃᓕᓐᓂᐊᓇᐅᑉ 2015-2016 ᐊᕐᕌᒍᖓᓄᑦ.  

ᐱᔭᕇᕐᑕᐅᒣᑦᑐᑦ ᑖᒃᑯᐊ ᐊᖏᖃᑎᒌᒐᓱᐊᕈᑎᐅᔪᑦ, ᐃᓕᓐᓂᐊᓂᕐᒧᑦ ᑭᒡᒐᑐᕐᑎᓄ 
ᕿᒥᕐᕈᔭᐅᒋᐊᓪᓛᓱᑎᒃ ᐊᖏᕐᑕᐅᓱᑎᓪᓗ ᐃᓕᓐᓂᐊᓂᓕᕆᓂᐅᑉ ᐃᖏᕐᕋᓯᒍᓐᓇᓯᑎᑕᐅᓂᖓ 
ᑮᓇᐅᔦᑦ ᑐᕌᒐᖏ 2015-2016-ᒧᑦ. ᐊᖏᕐᑕᐅᔪᑦ ᑮᓇᐅᔦᑦ ᑐᕌᒐᖏ ᓇᖐᓗᑦᓯᔪᑦ 
ᐃᓘᓐᓀᓂᒃ ᐱᓇᓱᐊᕐᑕᐅᔪᓂᒃ ᐊᒻᒪᓗ ᐱᓇᓱᐊᕋᕐᓴᓕᒫᖏᓐᓂ ᐊᐅᓚᑦᓯᕕᑦᑕ 
ᐃᓕᓐᓂᐊᕕᑦᑕᓗ/ᐃᓕᓴᕐᕕᑕᓗ.  

ᐅᑯᐊ ᐃᓚᒋᔭᐅᔪᑦ ᑲᔪᓯᑎᑕᐅᓂᖏᑦ ᐱᒻᒪᕆᐅᓂᖏᑦ ᐃᓕᓐᓂᐊᓂᓕᕆᓂᐅᑉ 
ᐱᓇᓱᐊᕋᕐᓴᖏᑦ ᐃᒣᑦᑐᑦ: 1) ᐃᓗᕐᕈᓯᕐᒧᐊᓕᖓᔪᓂ ᐃᓕᓐᓂᐊᑎᑦᓯᓂᕐᒧ ᐅᓪᓗᖁᑎᖏᑦ 
ᐱᒋᐊᖕᖓᑎᑦᓯᓂᕐᒥ ᓄᓇᓕᓐᓂ ᖁᐊᕐᑕᖅ. ᐅᒥᐅᔭᖅ, ᑲᖏᕐᓱᔪᐊᖅ ᐊᒻᒪᓗ ᐊᑯᓕᕕᒃ; 2) 
ᓴᑐᕐᓇᑐᓂᒃ ᐃᓕᓐᓂᐊᕖᑦ ᐱᓇᓱᐊᕋᑦᓴᖅ. 

ᐃᓕᓐᓂᐊᓂᕐᒥᒃ 
ᑭᒡᒐᑐᕐᑏᑦ 

ᐱᒋᐊᖕᖓᓂᕐᒧᑦ 
ᐆᑦᑐᕋᐅᑎ ᐱᓇᓱᐊᕋᑦᓴᖅ 
ᐊᖓᔪᕐᖄᕆᔭᐅᔪᓂᒃ 
ᐃᓚᐅᑎᑦᓯᓂᕐᒧᑦ 
ᐃᓐᓇᓕᒃ ᐃᓕᓐᓂᐊᕕᒻᒥ 

ᐃᓱᒪᒋᑦᓱᒋᑦ ᓴᓇᓂᐅᑉ ᐱᓇᓱᐊᕋᑦᓴᖏᑦ ᑲᑎᕕᒃ ᐃᓕᓐᓂᐊᓂᓕᕆᓂᖅ 
ᐅᓄᕐᓯᒋᐊᕆᒍᓐᓇᓯᑎᓪᓗᒍ ᓇᓪᓕᐊᒍᑦ ᓴᓇᓂᒃᑯ ᓄᑖᒥᒃ ᐃᓪᓗᕈᐊᒥᒃ ᐅᕝᕙᓘᓐᓃᑦ 
ᐊᖏᓕᒋᐊᕆᓂᕐᒥ ᐃᓪᓗᕈᐊᖑᒌᕐᑐᒥᒃ, ᑲᑎᕕᒃ ᐃᓕᓐᓂᐊᓂᓕᕆᓂᖅ ᐊᓪᓚᓯᒪᔪᑦᑖᓯᒪᔪᖅ 
ᒪᓐᓂᓕᐅᑦ 25, 2015 ᐊᓪᓚᕕᐅᑦᔪᓯᐊᒥᓂᒃ ᑯᐯᒃ ᑐᕐᖃᑕᕐᕕᖓ ᐃᓕᓐᓂᐊᓂᕐᒧᑦ 
ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᓂᖅ ᖃᐅᔨᓴᕐᓂᓗᒃᑯᓂ ᐱᓯᒪᔪᒥᒃ ᐊᖏᕐᑕᐅᒍᑎᒥᓂ 
ᓴᓇᔭᐅᓂᖓᓂ ᐃᓕᓐᓂᐊᕕᐅᑉ ᐊᐅᐸᓗᒻᒥ ᐃᓇᖏᒍᑎᐅᑎᓪᓗᒍ ᐃᑯᐊᓪᓚᓚᐅᔪᒧᑦ 2014-
ᖑᑎᓪᓗᒍ. ᑲᑎᕕᒃ ᐃᓕᓐᓂᐊᓂᓕᕆᓂᖅ ᐅᑕᕐᕿᖏᓐᓇᑐᖅ ᐊᖏᕐᑕᐅᒍᑎᒃᓴᒥᓂᒃ 
ᐃᓕᓐᓂᐊᓂᕐᒧᑦ ᑐᕐᖃᑕᕐᕕᖓᓄᒃ ᓴᓇᔭᐅᓂᑦᓴᖏᓐᓂ 10 ᐊᓂᕐᕋᓴᐅᔪᑦ ᑰᑦᔪᐊᒥ, 6 
ᐊᓂᕐᕋᓴᐅᔪᑦ ᓴᓪᓗᓂ ᐊᒻᒪᓗ 4 ᐊᓂᕐᕋᓴᐅᔪᑦ ᐅᒥᐅᔭᒥ. 

ᑐᓴᕐᑎᓯᒍᑏᑦ ᐊᓯᖏᓐᓂᒃ ᐱᒍᑦᔨᕕᐅᔪᓂᑦ ᐃᓕᓐᓂᐊᓂᓕᕆᓂᕐᒥᑦ ᐅᑯᐊ 
ᐅᖃᒍᑎᐅᓚᐅᔪᒻᒥᔪᑦ ᐱᓇᓱᐊᕐᑕᐅᓛᕐᓱᑎᒃ: 

1. ᐱᒋᐊᖕᖓᓂᕐᒧᑦ ᐆᑦᑐᕋᐅᑎ ᐱᓇᓱᐊᕋᑦᓴᖅ ᐊᖓᔪᕐᖄᕆᔭᐅᔪᓂᒃ ᐃᓚᐅᑎᑦᓯᓂᕐᒧᑦ:
ᐊᕗᓐᓂᑎᒥ, ᐃᓐᓇᓕᒃ ᑐᓴᕐᑎᓯᒍᑎᓕᕕᓂᖅ ᐱᒋᐊᕐᑎᓯᓂᕐᒥᓂ ᐱᒋᐊᖕᖓᓂᕐᒧᑦ ᐆᑦᑐᕋᐅᑎ
ᐱᓇᓱᐊᕋᑦᓴᒥ ᑐᕌᒐᓕᒻᒥ ᐱᐅᓯᐅᒥᑎᑦᓯᓂᕐᒥ ᐅᖄᖃᑎᒌᓐᓂᖏᓐᓂ ᐃᑲᔪᕐᑎᒌᓐᓂᖏᓐᓂᓗ
ᐃᓕᓐᓂᐊᕕᐅᑉ/ᐃᓕᓴᕐᕕᐅᑉ ᓄᓇᓕᐅᓪᓗ ᑫᓪᓗᑐᐃᓂᕐᒧ ᐃᓕᓐᓂᐊᑏᑦ/ᐃᓕᓵᑦ
ᐱᒍᓐᓇᓯᖁᓪᓗᒋᑦ. ᐃᓕᓐᓂᐊᑎᑦᓯᔩᑦ/ᐃᓕᓭᔩᑦ ᓯᑎᐊᓚ ᓯᒣᓚ, ᓈᓐᓯ ᐋᔅᐳᐊᓐ, ᐊᒻᒪᓗ
ᐅᓖᐱᖓ ᒥᑦᑐᖅ ᑕᕐᕿᓂ ᐊᒥᓱᓂ ᐱᓇᓱᐊᕐᓯᒪᔭᖓ ᐱᕙᓪᓕᐊᑎᑦᓯᒍᒪᑦᓱᑎᒃ ᐱᓇᓱᐊᕋᕐᓴᓂᒃ
ᑐᕌᒐᖏᓐᓂ ᓱᖃᑦᓯᐅᑎᑦᓴᖏᓐᓂᓗ. ᐱᓇᓱᐊᕋᑦᓴᐅᑉ ᑲᔪᓯᑎᑕᐅᓂᖓ ᑲᔪᓯᓛᕐᑐᖅ
ᐊᒥᕃᔭᐅᖑᓕᕐᐸᑦ. ᑭᖑᓂᖓᒍᑦ ᐃᓚᒋᔭᐅᓛᓕᕐᑐᑦ ᖃᐅᔨᓴᕐᓂᐅᑉ ᖃᐅᔨᑎᑦᓯᒍᑎᖏ,
ᑕᑯᑦᓴᐅᑎᑦᓯᒍᑎᓕᓐᓂ ᑭᖑᕝᕕᑐᐃᔪᓂᒃ ᐱᒍᓐᓇᓯᐊᕐᑐᕕᓂᕐᓂ ᐱᐅᒃᑯᑎᓂᒃ ᐊᓯᖏᓐᓄ
ᓄᓇᕕᒻᒥ ᓄᓇᓕᓐᓄᑦ.

2. ᐃᓕᓐᓂᐊᓂᓕᕆᓂᐅᑉ ᑕᕐᓴᖓ ᓄᑖᖅ: ᑲᑎᕕᒃ ᐃᓕᓐᓂᐊᓂᓕᕆᓂᖅ ᐱᓇᓱᐊᕐᑐᖅ
ᐱᕙᓪᓕᐊᑎᑦᓯᓂᕐᒥ ᓄᑖᒥᒃ ᑕᕐᓴᒥ ᐊᒻᒪᓗ ᓯᓚᕐᔪᐊᓕᒫᒨᕈᑎᒥ. ᓄᑖᖅ ᑕᕐᓴᖓ
ᐊᑐᕐᑕᐅᓯᓛᕐᑐᖅ ᐃᓕᓐᓂᐊᓇᐅᑉ/ᐃᓕᓴᕐᓇᐅᑉ ᐊᕐᕌᒍᒋᓂᐊᕐᑕᖓᓂ.

(...ᑲᔪᓯᔪᑦ) 


